
sþ. 390. Tillaga til þingsályktunar [177. mál]
um undirbúning ellefu hundruð ára afmælis byggðar á Íslandi árið 1974.

(Lögð fyrir Alþingi á 87. löggjafarþingi, 1966--67.)

Alþingi ályktar að fela nefnd, sem kosin var hinn 5. maí 1966 til þess að íhuga
og gera tillögur um með hverjum hætti minnst skuli ellefu hundruð ára afmælis
byggðar á íslandi, að gera nánari greinargerð um framkvæmd tillagna nefndarinn-

ar í áliti hinn 17. marz 1967. Einkanlega skulu fengnar hugmyndir um hugsanlegt
þjóðarhús á Þingvöllum og kostnað við byggingu þess og byggingu ettlrlikingar
á sögualdarbæ, um nánara fyrirkomulag og kostnað umræddrar útgáfustarfsemi og
listsýninga. Nefndinni heimilast að afla sér nauðsynlegrar aðstoðar í þessu skyni
og skal greiða allan kostnað af þessu úr ríkissjóði.

Athugasemdir við þingsályktunartillögu þessa.
Hinn 10. desember 1965 var samþykkt á Alþingi ályktun um að kjósa SJO

manna nefnd til að íhuga og gera tillögur um, með hverjum hætti minnast skuli
á árinu 1974, 1100 ára afmælis byggðar á íslandi, en forsætisráðherra skyldi skipa
formann nefndarinnar.

Á fundi í sameinuðu þingi hinn 5. maí 1966voru þessir menn kjörnir í nefnd-
ina: Matthías Jóhannessen, ritstjóri, Guðlaugur Rósinkranz, þjóðleikhússtjóri, Gísli
Jónsson, menntaskólakennari, Höskuldur Ólafsson, bankastjóri, Indriði G. Þor-
steinsson, rithöfundur, Gils Guðmundsson, alþingismaður og Gunnar Eyjólfsson,
leikari. Var Matthías Jóhannessen, ritstjóri, skipaður formaður nefndarinnar.

Svo sem fyrr getur skilaði nefndin áliti sínu hinn 17. marz s.L, og fylgir það
þessari tillögu. í áliti nefndarinnar koma fram ýmsar athyglisverðar tillögur um
það, á hvern hátt bezt verði minnzt 1100 ára afmælis Íslandsbyggðar árið 1974.
Nauðsynlegt þykir að fá nánari greinargerð um framkvæmd þessara tillagna og
hvern kostnað slikar framkvæmdir kynnu að hafa í för með sér. Samkvæmt til-
lögunni er nefndinni falið að ganga frá slíkri greinargerð, og henni jafnframt heim-
ilað að afla sér nauðsynlegrar aðstoðar í því skyni. Kostnaðurinn greiðist úr rík-
issjóði.

Fylgiskjal.

Hinn 10. desember 1965 var samþykkt á Alþingi þingsályktun "um hvernig
minnast skuli ellefu hundruð ára afmælis íslandsbyggðar árið 1974." í þingsályktun
þessari er komizt svo að orði: "Alþingi ályktar að kjósa sjö manna nefnd til að
íhuga og gera tillögur um, með hverjum hætti minnast skuli á árinu 1974 ellefu
hundruð ára afmælis byggðar á Islandi.

Forsætisráðherra skipar formann nefndarinnar".
Samkvæmt þingsályktun þessari var skipuð nefnd, Þjóðhátíðarnefnd 1974, og

voru eftirtaldir menn kjörnir í nefndina: Matthías Jóhannessen formaður, Indriði G.
Þorsteinsson ritari, Gils Guðmundsson, Gísli Jónsson, Gunnar Eyjólfsson, Guðlaugur
Rósinkranz og Höskuldur Ólafsson. Nefndin hefur setið nokkra fundi og kynnt sér
mál þetta frá ýmsum hliðum. Þykir henni hlýða að gefa yður, herra forsætisráð-
herra, og hinu háa Alþingi skýrslu um niðurstöður sínar og gera grein fyrir tillögum
þeim, sem hún hefur komið sér saman um vegna hátíðahalda á fyrrnefndu afmæli.
Stendur nefndin öll og óskipt að tillögum þessum:

Nefndin leggur áherzlu á, að framkvæmdir vegna hátíðahalda 1974verði í þeim
anda, að öll þjóðin geti sameinazt um þær, svo að hátiðahöldin nái til hvers manns-
barns í landinu og fari eins og vakningaralda um þjóðlífið. Í því skyni að ná þessu
takmarki, er nauðsynlegt að hafa samvinnu við sýslunefndir og bæjarstjórnir, sem
þá stæðu fyrir sérstökum hátíðum í heimahéruðum. ekki sízt í Reykjavík, en ekki
þarf að benda á, hvernig byggð höfuðstaðarins er samtvinnuð þjóðarsögunni.

Má þessu viðvíkjandi benda á, að 1874 settu byggðarlögin sér takmörk ýmiss
konar, eins og þegar samþykkt var að "stofna hið allra fyrsta unglíngaskóla með
fjörugum samskotum úr Kjalarnesþingi" - og mun það vera upphaf Flensborgar-
skóla í Hafnarfirði.

Einstakar hugmyndir hafa komið fram, sem snerta stofnanir eða samtök og
þurfa að ræðast sérstaklega við þá aðila.

Einnig hefur nefndin rætt um, að alþjóðarhátíð yrði 17. júní eða um mánaða-
mótin júlí/ágúst og gæti þá staðið nokkra daga.

Sú hugmynd, sem nefndin leggur höfuðáherzlu á að framkvæmd verði á vegum
ríkisins vegna hátíðarársins er bygging þjóðarhúss á Þingvöllum. Um notkun slikrar
byggingar hefur nokkuð verið rætt í nefndinni og hefur við þær umræður m. a.
komið fram, að þar mundi vera hægt að setja Alþingi hverju sinni. Þá hefur verið
rætt um, að þar geti verið kjörinn staður fyrir þinghald ýmiss konar, bæði erlendra
stofnana, sem við erum þátttakendur í, s. s. Norðurlandaráðs, og innlendra fjölda-
samtaka. Yrði þjóðarhúsið jafnframt sýningarsalur og leikhús og tengt útileikvangi,
svo að það mætti gegna sem bezt hlutverki sínu.

Samfara hugmyndinni um þjóðarhúsið vill nefndin benda á, að óhjákvæmilegt
verður að gera varanlegan veg, hinn svokallaða Þingvallahring, til að auðvelda frá
því sem nú er mannaferðir um staðinn.

Þá er það einnig álit nefndarinnar að reisa beri listamannabúðir á Þingvöllum
eða í námunda við staðinn. Kemur til mála að reisa tvö til þrjú smáhús með sam-
eiginlegu mötuneyti.

Nefndin leggur til, að athugað verði í samráði við þjóðminjavörð, hvort ekki
sé fært að byggja eftirlíkingu á sögualdarbæ og þá á einhverjum kunnum sögustað,
svo sem Borg á Mýrum, Hlíðarenda eða Bergþórshvoli. Nefndin leggur einnig til, að
reist verði einkenni víða um land við sögufræga staði, og miðað verði að þvi að
slík tákn séu komin upp til glöggvunar fyrir þjóðhátíðina. Mundi vera hægt að leita
til sýslunefnda um þetta atriði.

Nefndin hefur rætt um hugsanlega útgáfustarfsemi vegna hátíðarinnar 1974.
Gæti slík útgáfustarfsemi farið fram á þann hátt, að helztu bókaútgefendur landsins
ættu kost á aðild að safnriti, þar sem yrði greinargott yfirlit yfir íslenzkar bók-
menntir í ellefu aldir. Ef um slíkt samstarf yrði að ræða, telur nefndin að gefa
ætti út úrval íslenzkra bókmennta í fjölmörgum bindum og sæi sérstök yfirritstjórn
um val efnis og frágang bóka. Hefur nefndin gert frumdrög að slíkri útgáfu og eru
þau á sérstöku fylgiskjali.

Þá er það einnig álit nefndarinnar að gefa ætti út samfellda Islandssögu að-
gengilega almenningi, en jafnframt yrði gefin út Íslandssaga fyrir framhaldsskóla.
Má í því sambandi vitna í ummæli hæstvirts forsætisráðherra á Alþingi 20. okt.
1965 þess efnis, að ekki sé enn til heilleg, frambærileg íslandssaga og þurfi að vinda
bráðan bug að ljúka því verki, en að því búnu "þarf á grundvelli þess að semja
heillega íslandssögu við almennings hæfi".

Hugmyndin um samvinnu margra aðila við fyrrnefndar útgáfur er dæmi um
vinnuaðferð, sem hugsanlegt væri að nota á fleiri sviðum, þar sem þarf stórátök í
menningarlegum efnum fyrir afmælið.

Þá bendir nefndin á, að til greina kæmi að hafa sýningar úr sögu þjóðarinnar,
svipaðar og efnt var til í sambandi við lýðveldisstofnunina 1944, en jafnframt skuli
halda almennar listasýningar og listahátíð og efna til leiksýninga sögulegs efnis.
Þyrfti í því sambandi að gera könnun á sögulegum atburðum og byggja síðan einn
leikþátt á helzta atburði hverrar aldar í ellefu aldir. Þá þarf að undirbúa hljómleika-
hald, óperuflutning og kvikmyndagerð. Telur nefndin að hvatning til dáða á þessum
sviðum verði helzt verðlaunaveitingar fyrir ýmsar greinar lista, einkum á sviði
bókmennta, leikritunar, tónsmíða og myndlistar. Má í því sambandi vitna til greinar-
gerðar um Þjóðhátíðina 1874, sem tillögum þessum fylgir, en þar segir m. a. að
"aðalþjóðhátíðin hófst í Reykjavík sunnudaginn 2'.ágúst, með messu í dómkirkjunni,
sem konur bæjarins höfðu skreytt blómum fagurlega. Messuna sótti konungur með
fylgdarliði sínu, en hermenn stóðu heiðursvörð. Þau tíðindi urðu við messu þessa,
að þá var i fyrsta skipti sunginn lofsöngur Matthíasar Jochumssonar, Ú, Guð vors
lands, með lagi Sveinbjörns Sveinbjörnssonar, hvort tveggja nýort". ÞÓ ekki hefði

öðrum afrekum verið til að dreifa á þjóðhátíðinni 1874 en frumflutningi þjóðsöngs
Íslendinga, má telja, að hátíðin hafi bætt drjúgum við íslenzka menningarsögu.

Nefndin vill leggja áherzlu á að allt sem lýtur að listsköpun í sambandi við
hátíðina krefst langs undirbúnings og má reikna með allt að fjórum árum - í sumum
tilvikum. Verður því að taka ákvarðanir í þeim efnum hið allra fyrsta og má ekki
dragast úr hömlu að hefja framkvæmdir, ef nægur tími á að vera til stefnu, auk
þess þarfnast mannvirkjagerð öll mikils undirbúnings, eins og kunnugt er.

Þá vill nefndin benda á nauðsyn þess að vekja athygli á fornum handritum okkar
og menningararfi.

Nefndin hefur rætt með hvaða hætti hægt væri að vekja heimsathygli á þessu
afmæli íslenzku þjóðarinnar, um leið og það yrði okkur sjálfum til hvatningar
og styrktar í sókn okkar til öflugra þjóðlífs. Hefur hún ekki neinar sérstakar til-
lögur umfram þau atriði, sem þegar hafa verið nefnd. Hins vegar vill nefndin benda
hinu háa Alþingi og hæstvirtri ríkisstjórn á. að rétt væri að hafa samband við
Norðurlandamenn, Vestur-Íslendinga og Íra um hátíðahöldin. Hefur jafnvel komið
til álita að láta smíða víkingaskip, sem sigli í slóð landnámsmanna til Íslands og
héldi jafnvel áfram í slóð Eiríks rauða til Grænlands og Leifs heppna til Vínlands.
Er einnig nauðsynlegt að gera sér grein fyrir því hvort, og að hve miklu leyti bræðra-
þjóðir okkar á Norðurlöndum vildu minnast þessa afmælis heima fyrir, og má í
því sambandi enn vísa til fyrrnefndrar greinargerðar, en þar er þess getið að einnig
hafi verið efnt erlendis til þjóðhátíðarinnar 1874, bæði meðal Vestur-lslendinga og
stjórnvalda í Kaupmannahöfn og Kristjaníu.

Að lokum vill nefndin leggja áherzlu á nauðsyn þess að reist verði tiltekin þjóð-
hýsi, þ. e. nýtt alþingishús og stjórnarráðshús. Vill nefndin í því sambandi vísa til
fyrrnefndrar ræðu hæstvirts forsætisráðherra. Hér er þó um að ræða veigameiri mál
en svo, að þau verði framkvæmd á vegum þjóðhátíðanefndar. En ákvarðanir um
allt slikt eru auðvitað í hendi hins háa Alþingis.

Nefndin hefur íhugað fjármálahlið málsins. Ljóst þykir að skipta verði kostnaði
við framkvæmd hátíðahaldanna þannig, að hvert bæjar- og sýslufélag standi sjálft
undir þeim kostnaði, er það leggur í innan síns héraðs, nema að því leyti sem ríkið
kann að vilja einhverra hluta vegna koma þar nærri. Þá lítur nefndin svo á, að
þau félög, sem minnast vilja sérstaklega þessara tímamóta standi sjálf straum af
kostnaði þeim, sem því verður samfara.

Hins vegar er ljóst að ríkið verði að bera kostnað af slíkri mannvirkjagerð,
sem samþykkt verður að hrinda í framkvæmd, svo og þeirri aðalþjóðarhátíð, sern
það mundi standa fyrir. Er í því sambandi rétt að benda á, að nauðsynlegt yrði að
leggja nokkurt fé af mörkum árlega fram að árinu 1974, og yrði sú fjárupphæð
ákveðin, þegar ákveðin stefna hefur verið tekin í málinu.

Auk þess er nefndinni ljóst, að ríkið mundi verða að leggja fram fé til verð-
launaveitinga í sambandi við samningu hugverka, svo sem skáldverka, tónverka og
myndlistar, einnig til útgáfu og kvikmyndar og annars er vert þætti að unnið væri
af þessu tilefni. Þá er ljóst að nauðsyn ber til að fljótlega verði veitt fé til undir-
búnings framkvæmda og jafnframt að ráðinn verði framkvæmdastjóri.

Ekki þykir nefndinni rétt að fara fleiri orðum um tillögur sínar. Hún viII
einungis að lokum benda á nauðsyn þess, að taka fljótt ákvörðun um hvernig fram-
kvæmdum verði bezt háttað. Af þeim sökum hefur hún flýtt störfum sínum eftir
fremsta megni, svo að hið háa Alþingi og hæstvirt ríkisstjórn geti skjótlega tekið
ákvörðun um það spor, sem næst verður stigið.

Reykjavík, 17. marz 1967.

Matthías Jóhannessen. Indriði G. Þorsteinsson. Gils Guðmundsson.
Gísli Jónsson. Gunnar H. Eyjólfsson. GuðI. Rósinkranz.

Hösknldur Ólafsson.

Fylgiskjal I.
BÓKMENNTIR ELLEFU ALDA.

Hugmyndin er þessi: Út verði gefið í mörgum bindum sýnishorn íslenzkra bók-
mennta frá upphafi og fram til 1974. Sérstök ritstjórn myndi sjá um valið, ráða
útliti bóka og öðrum frágangi, en reynt að koma á samstarfi útgáfufyrirtækja um
útgáfuna.

Hugsanlegt er að útgáfan skiptist í eftirtalda flokka:
I. flokkur: Fornrit, alls 12 bindi.

II. flokkur: Ljóð, alls 10 bindi.
III. flokkur: Skáldsögur, alls 12 bindi.
IV. flokkur: Smásögur, alls 4 bindi.
V. flokkur: Leikrit, alls 4 bindi.

VI. flokkur: Þjóðsögur og sagnaþættir, alls 4 bindi.
VII. flokkur: Ævisögur og endurminningar, alls 6 bindi.

VIII. flokkur: Ræður og ritgerðir, alls 6 bindi.
Ritsafnið samtals 58 bindi.

Fylgiskjal II.
ÞJÓÐHÁTÍÐIN 1874.

Þjóðhátíðin 1874 var haldin til að minnast tveggja stóratburða, þúsund ára
byggðar í landinu og setningar stjórnarskrár, er lagði grundvöll að sjálfstjórn ís-
lendinga.

Menn virtust sammála um það, að hátíðahöld yrðu að fara fram á þessu ári, en
undirbúningur var næsta lítill af hálfu stjórnarvalda og Alþingis. Að vísu hafði
Alþingi 1867 ákveðið að gangast fyrir samskotum til að koma upp Alþingishúsi fyrir
1874, en þau samskot mistókust. Einnig var fitjað upp á því á Alþingi, að gefið
yrði út minningar rit um þúsund ára þjóðarsögu, en það fórst fyrir, enda skorti
þingið fé til allra framkvæmda. Í blöðum komu fram ýmsar tillögur um samskot
til mannvirkjagerðar eða annarra framkvæmda, er orðið gætu veglegur minnisvarði
um þúsund ára afmælið. Sigurður Guðmundsson, málari vildi láta gera líkneski af
Ingólfi Arnarsyni, og eru til frumdrættir hans að Ingólfsstyttu. En ekkert varð úr
neinni þessara hugmynda.

Það var fyrst í aprílmánuði 1874 að Þjóðvinafélagið hefst handa að frumkvæði
Jóns Sigurðssonar og Halldórs Kr. Friðrikssonar. Boðaði félagið til fundar á Þing-
völlum dagana 5.-7. ágúst um sumarið til minningar um tíu alda byggð landsins.

Kirkjustjórnin ákvað að þakkarguðsþjónustur skyldu fara fram sunnudaginn 2.
ágúst. Var þetta miðað við gildistöku stjórnarskrárinnar 1. ágúst. Norðlendingar
ákváðu hins vegar um vorið að efna til hátíðahalda 2. júlí, og miðuðu þá við setn-
ingardag hins forna Alþingis, Þingmaríumessu. Austfirðingar ákváðu að hafa sam-
komu hinn sama dag og Norðlendingar. Sunnlendingar stefndu hins vegar að hátíða-
höldum í ágústbyrjun. Varð nú nokkur togstreita um þetta og blaðaskrif, en tími
naumur til að samræma sjónarmiðin. Ýmsir útlendingar ætluðu að sækja landið
heim, og miðuðu þeir flestir ferðir sínar við ágústbyrjun.

Seint í maí komu boð um það, að Kristján konungur níundi ætlaði að heimsækja
Island og vera hér á þúsund ára hátíðinni og við gildistöku stjórnarskrárinnar, til
þess að "taka sjálfur persónulega þátt í fögnuði þjóðarinnar yfir minningu hins
umliðna og vonum hins ókomna tíma." Var þá farið að undirbúa móttökurnar i
Reykjavík, gera ráðstafanir vegna ferðalags konungs til Þingvalla og Geysis og
ryðja vegi á þeirri leið. Hafði bæjarstjórn forgöngu um þetta, í samráði við lands-
höfðingja, og var þriggja manna nefnd falið að sjá um framkvæmdir. Nefndin fól
þeim Sigfúsi Eymundssyni og Sigurði Guðmundssyni málara, að sjá um undir-

búning allan á Þingvöllum. Þótt þeir hefðu nauman tíma, lítil fjárráð og takmarkaðan
mannafla, var til þess tekið, hve allt var þar vel í haginn búið og smekklega.

Norðlendingar og Austfirðingar héldu fast við ákvörðun sína um hátíðahöld
heima fyrir á Þingmaríumessu. Voru þjóðhátíðarsamkomur haldnar 2. júlí á fjöl-
mörgum stöðum allt frá Þingeyrum í Húnavatnssýslu og austur í Múlasýslur. Fjöl-
mennust og veglegust var hátíðin á Akureyri; sóttu hana um tvær þúsundir manna.

Þegar leið á júlímánuð fóru að koma hingað skip, sem á voru gestir frá ýmsum
löndum. Voru það menn frá nágrannalöndum öllum, en aðrir lengra að komnir, frá
Ameríku, jafnvel Mið-Asíu og Indlandi. Nokkur erlend herskip komu hingað i til-
efni hátíðarinnar, og mun konungskoman hafa valdið þar miklu um. En hitt átti
og mikinn þátt í heimsóknum, að Ísland var um þessar mundir umræðuefni heims-
blaða.

Í júlilok kom konungur og fylgdarlið hans á tveimur herskipum.
Aðalþjóðhátíðin hófst í Reykjavík sunnudaginn 2. ágúst, með messu i dóm-

kirkjunni, sem konur bæjarins höfðu skreytt blómum fagurlega. Messuna sótti
konungur með fylgdarliði sinu, en hermenn stóðu heiðursvörð. Þau tíðindi urðu
við messu þessa, að þá var í fyrsta skipti sunginn lofsöngur Matthíasar Jochums-
sonar, Ó, guð vors lands, með lagi Sveinbjörns Sveinbjörnssonar, hvort tveggja
nýort. "Söngurinn þótti fara einkar lipurt og vel", segir ritstjóri Þjóðólfs, Matthias
Jochumsson.

Síðdegis fór fram þjóðhátíðarhald á Öskjuhlíð, í stormi miklum, og var þar
nær ólift fyrir moldroki. Þarna mælti konungur nokkur orð, fáeinar aðrar ræður
voru haldnar og sungin nýort hátíðaljóð Steingríms og Matthíasar.

Dagana 5.-7. ágúst var svo þjóðhátíð haldin á Þingvöllum. Þótti hún takast
vel að flestu leyti, enda var veður gott, þar til líða tók á síðasta hátíðisdaginn, er
það tók heldur að spillast. Sagt er, að konungur hefði orð á þvi, hve undirbúningur
allur og skreytingar á Þingvöllum, bæri vott um mikla hugkvæmni og smekkvisi.
Var það einkum verk Sigurðar málara, er hátíðisdagana lá helsjúkur i Reykjavik.
Á konungur að hafa látið i ljós áhuga á að sæma listamanninn, sem að því hafði
staðið, heiðurspeningi, en landshöfðingi eyddi því.

Víðs vegar á Suðurlandi og Vesturlandi fóru fram hátíðahöld 2. ágúst. t Vest-
mannaeyjum var hátíðarsvæðið í Herjólfsdal, og hefur þjóðhátíð verið haldin þar á
ári hverju upp frá því.

Á nokkrum stöðum voru þjóðhátíðarsamkomur síðar í ágústmánuði, og 30.
ágúst endurtóku Reykvíkingar þjóðhátíð sína, að þessu sinni á túni í Vesturbænum,
til þess að forðast moldrykið. Og loks var þjóðhátíðarsamkoma haldin á Þingnesi
í Borgarfirði síðasta dag ársins, 31. desember.

Þjóðhátíðarsamkomur þessar virðast flestar hafa verið mjög vel sóttar. Fjöl-
breytni hátíðahaldanna var furðu mikil og gætti víða töluverörar hugkvæmni i þeim
efnum, miðað við aðstæður. Er margt til vitnis um, að áhugi á að gera sér verulegan
dagamun hefur verið mjög almennur. Og þó að sums staðar væri klykkt út með
púnsdrykkju, er þess sérstaklega getið, að drykkjuskapur hafi hvergi verið áberandi,
og víða var áfengi alls ekki um hönd haft.

Athyglisvert er, að á mörgum hátíðar samkomum var auk skemmtana rætt um
ýmis framfaramál og heit fest um að afreka eitthvað til minningar um þúsund ára
hátíðina. Rætt var um framfarir í búnaði, gufuskipaferðir umhverfis landið, skóla-
hald og margt fleira. Lítið varð úr ýmsu, en þó er auðsætt, að margir vildu láta
þetta stórafmæli og hina nýfengnu stjórnarskrá verða til þess að marka tímamót,

Til eru margir vitnisburðir um það, að þeir, sem ungir voru 1874, minntust
þessa hátíðaárs síðar eins og stórviðburðar. Sumir höfðu orð á þvi, að þá hefði
farið um þjóðina eins konar vorhugur.

Erlendis var einnig efnt til þjóðhátíðarhalds þetta ár. Islendingar i Vesturheimi
héldu hátíð 2. ágúst. Árið 1890 vöktu Vestur-íslendingar upp þjóðhátiðarhald á
þeim degi. Hefur "ls1endingadagur" verið haldinn þar hátíðlegur alla stund síðan,

t Kaupmannahöfn héldu Íslendingar veglega veizlu 7. ágúst. Þar skipaði Jón
Sigurðsson öndvegi. Um alla borgina voru fánar dregnir á stöng.

Í Kristjaníu héldu Norðmenn veizlu sama dag, og víðar í bæjum og byggðum
Noregs var þjóðhátíðarinnar minnzt, einnig á ýmsum stöðum í Svíþjóð, Parísarborg
í Frakklandi og ef til vill víðar.

Nokkrar gjafir bárust íslandi í tilefni hátíðarinnar. Kaupmannahöfn gaf styttu
Bertels Thorvaldsens, Willard Fiske gekkst fyrir stórmyndarlegri bókagjöf frá
Ameríku til handa Landsbókasafni. Voru það um 4000 bindi. Gudman stórkaup-
maður í Kaupmannahöfn gaf 6000 ríkisdali til stofnunar spítala á Akureyri. Þá gaf
Kristján konungur níundi 4000 ríkisdali í sjóð til eflingar landbúnaði. Tveir bændur
öðluðust síðan heiðursgjöf á ári hverju úr sjóði þessum. Frá Þýzkalandi barst og
fögur afmælisgjöf, ritið Island eftir Konrad Maurer. Er það saga þjóðveldistímans,
mikið og ágætt verk; einkum voru réttarsögu hins forna íslenzka ríkis gerð þar
afburða góð skil. Eins konar gjöf til Íslendinga á þjóðhátíðinni var og Lestrarbók
handa alþýðu á Íslandi eftir Þórarin prófast Böðvarsson. Þar er saman dreginn
næsta mikill fróðleikur, ætlaður unglingum og alþýðu manna, um náttúrufræði,
eðlisfræði, efnafræði, stjörnufræði, landafræði og mannkynssögu ; einnig nokkur
undirstöðuatriði heilbrigðisfræði, lögvísi, trúfræði, siðfræði og sálfræði. Bókin varð
vinsæl, og kom án efa að miklu gagni. Allt fram um aldamót og enda lengur var
"Þórarinsbók" menntabrunnur greindra, óskólagenginna alþýðumanna. Hefur og
vafizt fyrir íslendingum síðari kynslóða að gera úr garði "fjölfræðibók" á eigin
tungu, sem jafnvel svaraði kröfum tímans og "Þórarinsbók" gerði fyrir einni öld.

Skáldin voru ekki aðgerðalaus þetta ár. Auk þjóðskáldanna voru héraðsskáld.
sýsluskáld og sveitar skáld athafnasöm um allar jarðir. Var kveðskapur þeirra, góður
jafnt sem slakur, fluttur eða sunginn á samkomum, birtur í blöðum, sumt einnig
sérprentað. Bar allur þessi kveðskapur, leirburðurinn líka, glöggan vott um hrifningu
manna og hátíðarskap þetta ár, þegar saman fléttuðust minningar og framtíðarvonir.

ÞJÖÐHÁTfÐARSAMKOMUR 1 H:€RUÐUM.
Þjóðhátiðarinnar var minnzt með samkomuhaldi í öllum héruðum landsins,

og virðast þær yfirleitt hafa verið mjög vel sóttar. Stóðu heilar sýslur að sumum
hátlðarsamkomunum, en víða minni heildir, tveir til fjórir hreppar, og sums staðar
aðeins einn hreppur. Hér fara á eftir stuttorðar frásagnir af þrem þjóðhátiðarsam-
komum, og eiga þær að gefa nokkra hugmynd um hvernig héraðshátíðirnar fóru
fram.

Stykkishólmur.
Þar var hátíð haldin 2. júlí. Hafði hún verið undirbúin af fulltrúum úr öllum

hreppum sýslunnar, kosnum að tilhlutan Þjóðvinafélagsins, og var Daníel Thorlacius
formaður hennar. Þá höfðu og Stykkishólmsbúar kosið fimm manna nefnd til að
standa fyrir hátíðinni. Lét hún gera timburskála mikinn til veizlufagnaðar. Var
hann prýddur mörgum merkisblæjum að utan og ofan á veggjunum, en á mæni voru
á háum stöngum þrjú f]ögg, danska flaggið og norska, en í miðju blátt flagg með
hvítum fálka. Að innan var húsið prýtt með laufsveigum og blómum. Fjögur
kringlótt spjöld héngu á gaflinum. A hinu efsta var nafn Kristjáns konungs níunda,
en á hinum nöfn Ingólfs, Skallagríms og Þórólfs mostrarskeggs, landnámsmanna.
Þau spjöld héngu í röð, hvert út undan öðru, fyrir neðan konungsspjaldið, en á
milli þeirra og í kross voru sett sverð, axir og bogar með fornaldarsvip. Veizla mikil
var haldin þar um daginn, og stóð hún frá nóni og langt fram á nótt. Þar voru
sungin mörg kvæði, flest nýkveðin, og mælt fyrir minnum. Flutt voru minni Islands,
konungs, Alþingis, Ingólfs landnámsmanns, Jóns Sigurðssonar, Danmerkur, Noregs
og Svíþjóðar.

Svarfaðardalur.
Svarfdælir béldu þjóðhátíð sína 3. ágúst í Hofslandi, beint á móti Grund, jörð

Þorsteins Svarfaðar landnámsmanns. Þar var slegið upp tjöldum, og var aðaltjaldið
24 álnir á lengd; þar fóru fram veitingar. Skammt frá tjöldum var komið fyrir
ræðustól. Er talið, að hátíðina hafi sótt á sjötta hundrað manns, að mestu úr Svarfað-
ardal og af Árskógsströnd. Séra Zóphónias Halldórsson var formaður hátíðar-
nefndar og átti mestan þátt í formi og fyrirkomulagi hátíðarhaldsins. Hátíðin hófst
um hádegi. Var þá hringt kirkjuklukku. er þangað hafði verið flutt, og fána I' hafnir
að hún. Skipuðust menn þá i fylkingar til göngu, hver sókn út af fyrir sig, og gengu
fjórir menn samhliða. Hafði hver sókn merkisbera, er bar fyrir veifu á stöng. Fyrst
var borin hvít hlæja, með hárauðum krossi í miðju. Næst kom græn veifa, og var
dreain fálka mynd á hana miðja, þá hvít blæja með fálkamynd, því næst hárauð
blæ ia með hvítum fálka 0<1 loks himinblá vpÍfa. Hófst nú hljóðfærasláttur, meðan
gengið var sólarsinnis i hálfhring að ræðustólnum og fólk skipaði sér umhverfis
hann. Síðan hófust ræðu hö Id, söngur og hljóðfærasláttur til skiptis, og stóð svo
lengi dags i hinu hliðasta veðri. Er hlé hafði verið gert um stund og menn fengið
sér hressingu í tjöldum, hófst glíma á sléttri grund, en því næst var tekið að dansa.
Þá var tekið að rökkva, og var nú tilkynnt. að innan stundar kæmi huldufólk á
hátíðarsvæðið og skemmti með dansi og söng. Brátt komu tveir ljósálfar inn á
sviðið oa hófu að syngja nokkur erindi úr "Nýársnóttinni" . Síðan kom hópur
huldufólks. yfir 20 manns, flutti stuttan leikþátt í ljóðum, og söng að þvi búnu
Þ.i óðkvæði. Þótti þetta hin bezta skemmtun. Hátíðinni var slitið um miðnætti, og
þótti hún hafa tekizt með ágætum. Þess er sérstaklega getið, að á hátíð þessari var
enginn áberandi ölvaður, og stóð þó brennivínstunna á stokkum, og gat hver keypt
þar úr að vild.

Innri-Njarðvík.
Svsluf'undur á Stóru-Vatnsleysu 2. júlí hafði ákveðið að fjórir syðstu hreppar

Gullbringusýslu skyldu í sameiningu halda þjóðhátíð, o~ var fimm manna nefnd
falin foraanva málsins. Forstöðunefndin ákvað, að bátíðin skyldi haldin í Innri-
Njarðvík 15. ágúst. Hátíð þessa sótti fjöldi fólks. Góðviðri var þennan dag og
fundarstæði hið ákiósanlegasta, rennisléttur túnvöllur. Hafði verið reistur þar mikill
skáli af timbri. 24 álna langur og 12 álna breiður. Er kvelda tók var skálinn upp-
ljómaður með ljósum. Stengur voru reistar upp með báðum stöfnum og flögg dregin
upp. Fór fram forkunnargóð veizla í skálanum, og var þar mælt fyrir skálum og
minni drukkin. Fyrst var mælt fyrir minni konungs, þá fslands og loks Jóns
Sigurðssonar, Að máltíð lokinni hófst umræðufundur um "landsins gagn og nauð-
synjar". Komu fram ýmsar tillögur um það, á hvern hátt mætti helzt minnast
þessara tímamóta með varanlegum hætti. Var samþykkt að efna til sjóðsstofnunar
í þvi skyni að örva framfarir í sjávarútvegi, og safnaðist þegar á samkomunni
nokkurt fé í sjóðinn. Að þessu loknu, tóku menn aftur að skemmta sér við söng,
dans og hlióðfæraleik. Stóð samkoma þessi alla nóttina, og voru enn ýmis minni
drukkin. Var forstöðunefnd þakkað ágætt starf hennar. Lauk fagnaði árla dags
16. ágúst.

ÞJÓÐHÁTÍÐIN OG FRAMFARAMÁLIN.

Eins og áður segir, voru viða á þjóðhátíðarsamkomum rædd ýmis mál til
menningar og þjóðþrifa. Á sumum stöðum bundust menn samtökum til að hrinda
tilteknum framfaramálum í framkvæmd. Verða hér rakin nokkur dæmi þessa.

Þjóðhátíð á Reykhólum (2. ágúst).
Þar var rætt um nauðsyn gufuskipaferða kringum Island. Eftir fjörugar um-

ræður varð það að ráði að skuldbinda sig skriflega til að leggja fram fé, eftir stærð

Reykhólahrepps, tíl að koma á gufuskipaferðum (strandferðum), Var skuldbinding
þessi send Þingvallafundi. Þjóðhátíð þessa sótti nær því hver maður úr Reykhóla-
hreppi. "Var áhugi mikill og almennur og unglinga og vinnumanna eigi minni en
bænda, og rituðu líka margir þeirra undir skjalið um guf'uskipaferðirnar".

Þjóðhátíð Húnvetninga á Þingeyrum (2. júlí).
Hátíð þessa sóttu 600 manns. Nefnd hafði áður verið kosin til að gera tillögur

um það, hvað sýslubúar gætu gert til minningar um hátíðina fyrir sýsluna og
landið í heild. Flutti nefndin tillögu um, að reisa skyldi fundarhús handa sýslu-
búum, er jafnframt skyldi notað sem skólahús á vetrum fyrir unga alþýðumenn.
1 annan stað var lagt til, að sýslubúar skyldu þegar hefja fjársöfnun í því skyni að
kaupa gufu skip til strandferða, í þeirri von, að aðrar sýslur legðu einnig fram fé
til þessa málefnis. Skyldu þeir, er kosnir yrðu til Þingvallafundar. bera þetta mál
upp þar sem áhugamál Húnvetninga. Voru báðar tillögurnar samþykktar af nær
því öllum fundarmönnum, "og greiddu konur jafnt atkvæði sem karlar".

Þjóðhátíð á Svínavatni í Svínavatnshreppi (2. ágúst).
Þar samþykktu nokkrir ungir menn að stofna "Framfarafélag Svínavatns-

hrepps". Full félagsréttindi og skyldur höfðu einungis ungir menn og ókvæntir.
Bændur gátu orðið aukafélagar. Áframhaldsstofnfundi 16. ágúst setti félagið sér
lög i 14 köflum og alls 40 greinum, og segir í 2. gr. félagslaganna : "Það er tilgangur
félagsins að efla siðferðislega, bóklega og verklega framför og menningu félags-
manna". Voru félagsmenn skyldir til að stunda að vetrinum eitthvert nám, bóklegt
eða verklegt, og urðu allir að koma til prófs á vorfundi. - Félag þetta var árið
1882 sameinað Búnaðarfélagi Svínavatnshrepps.

Þjóðhátíð Skagfirðinga á Reynistað (2. júli).
Nefnd hafði verið kosin áður, eins og hjá Húnvetningum, til að undirbúa dag-

skrá hátíðarfundar. Auk almennra ræðuhalda og skemmtiatriða voru fjögur mál á
dagskránni: Verzlunarsamtök Húnvetninga, brúargerðir á fjórar hættulegustu þverá r
sýslunnar, iðnaður og útvegun véla eða "iðntækja", og stofnun framfara- og búnaðar-
félags í sýslunni.

Þjóðhátíð Reykdæla í þingeyjarsýslu að Brúum (2. júli).
Helzta umræðuefnið var brúargerð á Laxá, rétt hjá fundarstaðnum. Var kosin

nefnd til að framfylgja málinu.

Þjóðhátíð í Innri-Njarðvík í Gullbringusýslu (15. ágúst).
Tillaga kom fram um stofnun sjóðs til eflingar fiskveiðum. Var góður rómur

gerður að því máli og nefnd kosin til að stjórna sjóðnum og setja fyrirmæli um
hagnýtingu hans. Var þegar á hátíðinni skotið saman nær 200ríkisdölum í sjóð
þennan.

Þjóðhátíð á Hvaleyri við Hafnarfjörð (22. ágúst).
Þar var rætt um hina stórmannlegu gjöf Þórarins prófasts Böðvarssonar til

skólahalds og skorað á menn að láta slíka gjöf ekki lengur ónotaða. Samþykkt var
að "stofna hið allra fyrsta unglingaskóla með fjörugum samskotum úr Kjalarnes-
þingi". - Árið 1877 tók Flensborgarskólinn til starfa.

Þjóðhátíð í Kollafirði (3. ágúst).
Þar kom fram tillaga þess efnis, að Mosfells- og Kjalarneshreppar stofnuðu í

sameiningu jarðræktarfélag, er skyldi vinna að eflingu grasræktar og garðyrkju
i þessum sveitum. Voru menn til kjörnir að semja lög fyrir félagið og safna félags-
mönnum. Einnig var rætt um alþýðumenntun og hinum sömu mönnum, sem kosnir

voru til að semja lög jarðræktarfélagsins, falið að gangast fyrir skólahaldf Dlet$
farskólasniði og ráðningu kennara.

ÞJÓÐHÁTíÐARINNAR MINNZT Á NORÐURLÖNDUM.
Þjóðhátíðin vakti mikla athygli á Norðurlöndum, einkum i Danmörku og Noregi.

Í Danmörku var það einkum konungsheimsóknin og stjórnarskráin, sem um var
rætt og eftir tekið, en meðal Norðmanna var þúsund ára afmæli þjóðar af norskum
stofni eðlilega í fremstu röð.

Danmörk.
Víða i dönskum borgum og bæjum var flaggað, Islandi til heiðurs, aðalþjóð-

hátíðardaginn á Þingvöllum, 7. ágúst. Íslendingar í Kaupmannahöfn héldu þjóð-
hátíðarminningu sama dag, og með þeim ýmsir danskir kaupmenn, er verzlanir áttu
á Íslandi. - Þann dag hafði og ekkjudrottningin, ekkja Kristjáns konungs áttunda,
mikið boð inni í Sorgenfrihöll, til minningar um þúsund ára hátíðina. Þar var að
boði Friðrik krónprins (síðar Friðrik áttundi), hirðfólk, stjórnarherrar og aðrir
helztu embættismenn, en ekki er þess getið að neinum Íslendingi i Kaupmannahöfn
væri boðið til þess fagnaðar.

Noregur.
I Noregi var uppi fótur og fit í tilefni af hátíðinni. Gerðu Norðmenn viða bál og

brennur á fjöllum uppi, enda hafði blaðið "Bergens Tidende" hvatt mjög til þess.
Mest var um að vera vestanfjalls, einkum í ættbyggð Ingólfs Arnarsonar, Dalsfirði,
svo og á Steðja í Sogni. Fánar voru hvarvetna uppi hinn 7. ágúst, skrautbúin skip
víða, en þjóðminningarveizla við söng og ræðuhöld að kvöldi. Svo var það i
Kristjaníu, Björgvin, Þrándheimi, Stafangri, Kristjánssandi, Drammen, Hamri,
Friðrikshold, Mandal, Grefsen, Sarpsborg, Hammerfest, Tromsö og víðar. - Ekkja
Óskars konungs I. hélt einnig veizlu mikla til minningar um Ísland i Kristjaniu.

Svíþjóð.
Þjóðminningarveizlur til heiðurs Íslandi voru þar i landi haldnar i Stokkhólmi,

Uppsölum, Lundi, Gautaborg og víðar. Alþjóðamót fornfræðinga stóð yfir i Stokk-
hólmi og minntist sá fundur Íslands með góðri veizlu 7. ágúst.

